Темæ: Рагон ирон хæдзар
Нысан: Сабиты зонгæ кæнын рагон ирон хæдзары дзауматæ æмæ мигæнæ æмæ мигæнæтимæ, сæ нысаниуæгимæ.
Ахуыр сæ кæнын предметтæ, бæрæг миниуæгмæ гæсгæ, классификации кæнын.
Сабиты ныхасы рæзтыл кусын. Æгъдауджын куыд уой æмæ сæ ныхасы мидæг уæздан дзырдтæй куыд пайда кæной, ууыл сæ ахуыр кæнын.
Хæларæй куыд цæрой, кæрæдзийы куыд уарзой, уыцы хуызы сæ хъомыл кæнын.
Ахуыры нывæст:

Хъомылгæнæг: -Уæ бон хорз, сывæллæттæ! Куыд  кæсут, афтæмæй нæм абон нæ ахуыртæм æрбацыд уазджытæ, уæдæ сын салам раттæм.
Сывæллæттæ: Æгас цæут!
Хъомылгæнæг: Уæдæ райдайæм нæ ахуыртæ. Кæрæдзийы къухтыл  æрхæцæм æмæ зылдмæ гæсгæ æрлæууæм. Зæгъут-ма, сывæллæттæ, алы хатт нæ ахуыртæ цæмæй райдайæм?
Сывæллæттæ: Нæ ахуыртæ райдайæм æнгуылдзты гимнастикæйæ.
Хъомылгæнæг: Равдисут ма уе ΄нгуылдзтæ. Зæгъут-ма, цал æнгуылдзы  ис иу къухыл?
Хъомылгæнæг: Уæдæ радзурæм «Фондз æфсымæры»…
Фондз æфсымæры нæртон!
Уыдонæн сæ нæмттæ зон.
Хистæр слæууыди фыццаг –
Раст цыма сæрыстыр саг!
Амонæн æнгуылдз дæр ныр
Сраст кодта йæ æлвæст гуыр.
Астæуккаг – æппæты даргъдæр,
Æтт, æнæном дæр фæцырд,
Ай та кæстæр у – зынаргъдæр.
Фондзæй фаззæттау – æмдзырд,
Иумæ сты æдзухдæр цырд!
Хъомылгæнæг: Тынг хорз! Сывæллæттæ, абон нæ ахуырты темæ у «Рагон ирон хæдзар», ома дзурдзыстæм, раджы заманы ирон хæдзары цавæр мигæнæнтæ æмæ кусæн гæрзтæ уыд, æмæ сын цавæр нысаниуæг уыдис, ууыл.
	Фыццаджыдæр уал æркæсæм мæнæ ацы нывмæ. Цы æвдыст цæуы нывы?
Сывæллæттæ: Нывы æвдаст цæуы рагон ирон хæдзар.
Хъомылгæнæг: Раст загътат. Æмæ цæмæй арæзт у, цæмæй амад у хæдзар?
Сывæллæттæ: Хæдзар амад у дурæй.
Хъомылгæнæг: Æркæсут хæдзары бынмæ, цавæр у хæдзар?
Сывæллæттæ: Хæдзар у зæхбын.
Хъомылгæнæг: Тынг хорз. Сывæллæттæ, зæгъут-ма, ацы нывмæ æркæсгæйæ цы зæгъдзыстæм, куыд цардысты раджы заманы адæм?
Сывæллæттæ: Раджы заманы адæм цардысты мæгуыр.
Хъомылгæнæг: Æрбакæсут нывмæ æмæ зæгъут, хæдзары астæуæй цы уыдис?
Сывæллæттæ: Алы хæдзары дæр астæуæй уыд къона.
Хъомылгæнæг: Чи радзурдзæн къонайы тыххæй? Куыд арæзт уыдис æмæ цæмæн хъуыдис? (сабитæ дзуаппытæ дæттынц).
Сывæллæттæ: Хæдзары астæу царæй дæлæмæ ауыгъд уыдис рæхыс, рæхысыл та аг, аджы бынмæ та уыдис арт. Афтæ арæзт уыд къона.
Хъомылгæнæг: Ахъуыды кæнут æмæ зæгъут, цары рæхысы фарсмæ та цы уыдис? Æмæ цæмæн хъуыд?
Сывæллæттæ: Къонайы сæрмæ цары уыд хуынкъ-ердо, цæмæй къонайы фæздæг ууылты цæуа.
Хъомылгæнæг: Сывæллæттæ, нывы мах уынæм алыхуызон хæдзары дзаумата, кæцытæй пайда кодтой уæды рæстæджы, ома рагон сты. 
Ныртæккæ ахъаздзыстæм хъазтæй, кæцы хуыйны: «Рагон - нырыккон». Хъуамæ лæмбынæг æркæсат мæнæ ацы нывтæм æмæ сæ дыууæ къордыл фæхицæн кæнат мæнæ ацы тæлытæм.
	Зæгъут-ма, цымæ цавæр миниуæгмæ гæсгæ фæхицæн кæнын хъæуы?
Сывæллæттæ: Иу тæлытæм рагон хæдзары дзауматæ, иннæйы та – нырыккон хæдзары дзауматæ. (сабитæ æххæст кæнынц хæслæвæрд)
Хъомылгæнæг: Тынг хорз сарæхстыстут хæслæвæрдимæ æмæ дарддæр нæ куыст кæнæм. Нæ чысыл музейæ æз æрбахастон цалдæр дзаумайы, кæцытæ æнæмæнг уыдысты алы ирон хæдзары дæр. Ныртæккæ сæм æркæсдзыстут æмæ сын сæ нысаниуæг нæ зæрдыл æрлæууын кæндзыстæм.
	Куыд хуыйны мæнæ ацы хæдзары дзаума?
Сывæллæттæ: Уый у пирæн.
Хъомылгæнæг: Æмæ цымæ цæмæн хъуыди пирæн?
Пирæн хъуыдис къуымбил пирынæн. Цæмæй къуымбил сфæлмæн уа, схæмпус уа æмææнцойархайд уа.
Хъомылгæнæг: Раст загътат. Фæлмæн къуымбил æнцондæр æлвисæн у. Æлвисгæ та кодтой «æлхуыйæ», ома дзы æндах арæзтой (тæбын). Уый сывæллæттæ у ног дзырд æмæ йæ уæ зæрдыл бадарут.
	Дарддæр æркæсæм иннæ хæдзары дзаумамæ. Чи зæгъдзæн, цы у?
Сывæллæттæ: Уый у сивыр.
Хъомылгæнæг: Цæмæн хъуыди сивыр?
Сывæллæттæ: Сивырмæ-иу агæй систой фых дзидзатæ, цæмæй сивыры хъуынкъæй дзидзаты бас æртæдза, æрлæдæрса.
Хъомылгæнæг: Тынг хорз! Зæгъут-ма, уæдæ куыд хуыйны ацы хæдзары дзаума?
Сывæллæттæ: Уый у гогон.
Хъомылгæнæг: Чи радзурдзæн, цæмæн хъуыдис гогон?
Раджы заманы цардысты хæсгæ донæй, ома суадонæй кæнæ цæугæдонæй хастой дон мæнæ ахæм гогонты.
Хъомылгæнæг: Куыд зонæм афтæмæй раджы заманы мигæнæнтæ уыдысты хъæдæй арæзт, æмæ цымæ гогон дæр хъæдæй конд у?
Сывæллæттæ: Гогон нæу хъæдæй конд.
Хъомылгæнæг: Сывæллæттæ, гогон у æрхуыйæ арæзт. Æрхуы – уырыссыгау – медь. Дон-иу дардæй хастой æмæ иу фæстæмæ дзаг гогонтимæ цæугæйæ, фæндагыл цалдæр хаты æрлæууыдысты, сæ гогонтæ иу зæххыл æрæвæрдтой. Æмæ цæмæй гогонæн дурыл бакъуыргæйæ асæттынæй тæссаг ма уа, уымæ гæсгæ арæзт уыди æрхуыйæ.
	Иу хатт  ма йæ зæгъæм иумæ «æрхуы». Уый у ног дзырд æмæ йæ уæ зæрдыл бадарут.
	Тынг хорз! Ныр та иучысыл нæ фæллад суадзæм æмæ скæнæм уылæфты минут.
Хъомылгæнæг: Дарддæр нæ куыст кæнæм. Сывæллæттæ, зæгъут-ма, цымæ ныр ацы хæдзары дзаумæттæ дзурын куы зониккой, уæд цымæ цы радзуриккой?
Сывæллæттæ: Радзуриккой нын нæ бинонтæ куыд цардысты æмæ сæм цавæр æгъдау уыдис, уый.
Хъомылгæнæг: Раст загътат! Алы хæдзары дæр бинонтæн раджы дæр æмæ ныртæккæ дæр ис сæхи æгъдау. Фæлæ кæдфæнды дæр хæдзары мидæг хистæртæ зонд амыдтой кæстæрæн, кæстæртæ та сын æгъдау лæвæрдтой, сæ зондмæ сын хъуыстой.
Мах дæр дзырдтам уыцы æгъдæуттыл, базонгæ стæм æмбисæндтимæ. Нæ зæрдыл сæ æрлæууын кæнæм. Цавæр æмбисæндтæ зонæм æгъдауы тыххæй?
Æгъдау – айдæн у: алчи дæр дзы йæхи уыны.
Сывæллæттæ: Лæг æгъдау хæссынæн райгуыры.
Алцæмæн дæр æгъдау ис.
Æфсарм кæм ис, æгъдау дæр уым ис.
Хистæр зондамонæг, кæстæр – æгъдаухæссæг.
Тынг хорз! Сывæллæттæ Сослан та нын радзурдзæн æмдзæвгæ «Хистæр æмæ кæстæр».
Хистæрæн кæстæр куы дæтта æгъдау,
Кæстæрмæ ничи æрхæсдзæн уæд фау.
Хистæрæн кæстæр куы райса йæ уаргъ,
Хистæрæн алкæм уыдзæни уæд аргъ.
Хистæрæн кæстæр куы радта бынат,
Кæстæр уыдзæни уæд хорзыл нымад.
Кæстæр куы фæрса йæ хистæры зондæй
Кæстæр уæд никуы фæрæдидзæн сонтæй.
Тынг хорз Сослан!. Сывæллæттæ, æгъдауджын адæймаг бæрæг вæййы йæ ныхасæй дæр. Йæ ныхасы пайда кæны цавæр дзырдтæй?
Сывæллæттæ: Йæ ныхасы пайда кæны уæздан дзырдтæй.
Хъомылгæнæг: Раст загътат. Æмæ цавæр уæздан дзырдтæ зонæм?
Сывæллæттæ: Дæ бон хорз! Æгас цу! Бузныг! Табуафси! Дæ хорзæхæй! Фæндараст! Дæ цæрæнбон бирæ!
Хъомылгæнæг: Тынг хорз, сывæллæттæ! Мæн фæнды, цæмæ сымах арæхдæр дзурат кæрæдзийæн уæздан дзырдтæ. Ныр та уæ зæрдыл æрлæууын кæнæм, абон цы ног дзырдтæ базыдтам, уыдон: «æрхуы» - медь,  «тæбын» - пряжа, шерстяные нитки.
Хабос: Эх-х-х! Ме уæнгтæ айвазон иучысыл. (сабитæм) Уæ бон хорз!
Сывæллæттæ: Æгас цу!
Хъомылгæнæг: Æгас цу, Хабос. Уым та цы куыстай.
Хабос: Ницы, бадтæн æмæ уæм зæрдиагæй хъуыстон. Уæллæй тынг бирæ зонындзинæдтæ уæм ис. Æмæ кæд ахæм зондджын стут, уæд мæнæ уыци-уыцитæ дæр базонут, цæттæ стут?
Сывæллæттæ: О!
Хабос:
1. Чи у царддæттæг нæ зæххæн? (хур)
2. Ис чысыл æрвад къæдзæхæн? Дур
3. Уæдæ циу йæ хос æддзæххæн? Цæхх
4. Зæгъ, дæ дойны дын цы сæтты? Дон
5. Райсом изæрыл цы бæтты? Бон
Хабос: Мæнæ цы зондджын стут. Ныр та цыбыр «»уыци-уыцитæ. Чи цы уарзы?
1. Цай? – сæкæр
2. Пец? – цæхæр
3. Саби? – мад
4. Хорз лæг? – кад.
Хабос: Тынг хорз зонут уыци-уыцитæ. Мæ зæрдæ барухс уæ дзуаппытæй. Бузныг уын!
Хъомылгæнæг: Бузныг, Хабос, дæуæн дæр. Æмæ дæ кæд фæнды, уæдма «Чепена»-мæ дæр бакæс.
Хабос: О-О-О. Куыд нæ мæ фæнды.
Хъомылгæнæг: Тынг хорз! Æрлæууыт уæдæ, сывæллæттæ цæлхдымбылæй. Куыд зонæм, афтæмæй «Чепена» кафт дæр у, æмæ хъазт дæр. Амонæг уыдзæн…(сабитæ цæлхдымбылæй лæууынц кæрæдзийы уæхсчъытыл æрхæцынц.)
Амонæг: Ой-ой! Че-пе-на!
Сывæллæттæ: Ой-ой! Че-пе-на!
Амонæг:  Ой-ой! Че-пе-на!
Рахиз къахæй Чепена! (сабитæ амонæгмæ гæсгæ дзурынц)
Сывæллæттæ: Ой-ой! Че-пе-на!
Рахиз къахæй Чепена!
Амонæг: Ой-ой! Че-пе-на!
Галиу къахæй Чепена!
Сывæллæттæ: Ой-ой! Че-пе-на!
Галиу къахæй Чепена!
Амонæг: Ой-ой! Че-пе-на!
Размæ цæуæм Чепена!
Сывæллæттæ: Ой-ой! Че-пе-на!
Размæ цæуæм Чепена!
Амонæг: Ой-ой! Че-пе-на!
Фæстæмæ цæуæм Чепена!
Сывæллæттæ: Ой-ой! Че-пе-на!
Фæстæмæ цæуæм Чепена!
Амонæг: Ой-ой! Че-пе-на!
Кафгæ кæнæм Чепена!
Сывæллæттæ: Ой-ой! Че-пе-на!
Кафгæ кæнæм Чепена!
Амонæг æмæ сывæллæттæ: Чепена-тæ Чепена
Ой, ой Че-пе-на!
Хабос: Стыр бузныг уын, мæнæн цæуын афон у. Хæрзбон!
Сывæллæттæ: Фæндараст.
Хъомылгæнæг: Хабосы афæндараст кодтам, ныр та нæ уазджытæн цы лæвæрттæ бацæттæ кодтам, уыдон сын балæвар кæнæм.

